
Andstøðan er í øðini um uppskotið at endurstovna Landsbankan, men uppaftur meira um Váðaráðið

POLITIKKUR

Kaj Leo Holm Johannsen, Sambandsflokkurin, segði, at 
talan er um signalpolitikk av ringasta slag

Arni Gregersen

Landsbankin verður 
settur á stovn aftur, 
men politiski viljin til 

at stovnseta eitt føroyskt 
váðaráða er ikki serliga stór­
ur.

Andstøðan var øll ímóti 
hesum og millum sam­
gongufólk var eisini onkur, 
sum ikki helt hetta er nakað 
serliga gott hugskot.

Heðin Mortensen, Javn­
aðarflokkurin, segði í sínari 
røðu, at hann telur undir 
við at endurstovna Lands­
bankan, tí tað stendur í sam­
gonugskjalinum, sjálvt um 
tað smakkar honum illa.

Hann segði eisini, at hann 

als ikki dugdi at síggja,, hvat 
eitt váðaráð skal brúkast til 
og hann fanst at, at lands­
stýriskvinnan skal gera eina 
kungerð áðrenn tað fer at 
virka.

- Eg vil hava, at løgmaður 
tryggjar mær, at vit sleppa at 
síggja kunngerðina áðrenn 
hon verður sett í gildi, tí eg 
stóli ikki uppá tað sum eg 
hoyri og eg vil eisini hava 
trygd fyri, at kunnugerðin 
ikki kemur í gildi fyrr enn 
í juli næsta ár, segði Heðin 
Mortensen.

Manglandi upplýsingar
Andstøðan hevur í allari 
málsgongdini funnist at, at 
hon ikki hevur fingið allar 

upplýsingar í málinum.
Serliga Bárður Nielsen, 

Sambandsflokkurin fanst 
í gjár at hesum og vísti til 
at seint mánakvøldið fekk 
fíggjarnevndin nøkur svar 
frá danska vinnumálaráð­
harranum, sum hon als ikki 
hevur havt møguleika fyri at 
viðgera.

Ein onnur atfinning er, 
at Landsbankin fer at kosta 
almennu Føroyum níggju 
milljónir krónur, meðan 
Váðaráðið ikki fer at kosta 
pening, tí tey sum skulu 
manna ráðið ikki fáa løn fyri 
sítt arbeiðið.

Tey sum manna ráðið eru 
fólk, sum hava áhuga í at 
tryggja føroyska búskapin.

Kaj Leo Holm Johannsen, 
Sambandsflokkurin, var 
rættuliga hvassorðaður:

- Hetta er spinn og signal­
politikkur av grovasta slag. 
Eitt lógaruppskot um váða­
ráð, sum onki veruligt inni­
hald hevur, segði hann.

Landsstýriskvinnan við 
fíggjarmálum Kristina Há­
foss, Tjóðveldi, segði, at 
Landsbakin verður stovn­
settur aftur við víðkaðum 
heimildum.

- Vit savna alla vitan um 
fíggjargeiran í Landsbanka­
num. Tað er haðani vit 
kunnu  fáa neyðugar ávar­
ingar, tá ið okkurt hóttandi 
er fyri frammman.  Við­
víkjandi Váðaráðnum er tað 

eitt sindur truplari, men tað 
er tí heimildirnar eru tví­
býttar millum føroyskar og 
danskar myndugleikar, men 
nú hava vit avtalað, hvør 
hevur ábyrgdina av hvørjum, 
segði hon.

Eitt annað, sum stríð er 
um, er hvussu málið upp­
runaliga er byrjað. Kaj Leo 
Holm Johannesen helt, at 
upprunaliga skuldi málið 
um váðaráð byrja við einum 
ríkislógartilmæli.

Kristina Háfoss seg­
ði, at eitt føroyskt váða­
ráð skal fylgja við í øllum 
fíggjargeiranum. Tað vil siga 
bæði vinnurekandi grunn­
um, tryggingarfeløgum og 
øðrum.

Bárður Nielsen helt ikki, 
at tað stendur nakrastaðni 
í tí, sum Løgtingið hevur 
fingið at vita, hvar marka­
móti er millum føroyskar og 
danskar myndugleikar er.

Jákup Mikkelsen, Fólka­
flokkurin, fanst at lands­
stýriskvinnuni fyri at halda, 
at fáa vit eitt føroyskt váða­
ráð, so sleppa vit undan 
fíggjarkreppu aftur.

- Tað er ótrúliga bláoygt at 
trúgva, at tað verður soleiðis, 
segði Jákup Mikkelsen.

- Sjálvandi koma fíggjar­
kreppur eisini í framtíðini, 
men hetta eigur at vit fáa 
ávaringar í góðari tíð, svar­
aði landsstýriskvinnan aftur.

ROK UM VÁÐARÁÐ TÁ IÐ 
LANDSBANKIN VAR FYRI

Kristina Háfoss, landsstýriskvinna við fíggjarmálum, roynir at 
fáa váðaráð ígjøgnum saman við landsbankanum

Bárður Nielsen, Sambandsflokkurin, heldur, at fíggjarnevndin 
als ikki hevur fingið allar upplýsingar í málinum


